
Emina Kovačević

SRĐAN VUKADINOVIĆ: DVIJE DEKADE VIŠE OD 
FESTIVALA – MOSTARSKA LISKA

 Narodno pozorište Mostar, 2023.

Knjiga „Dvije dekade više od Festivala – Mostarska liska“, autora 
Srđana Vukadinovića predstavlja temeljitu monografiju koja dokumentuje 
dvadeset izdanja i razvoj Međunarodnog festivala komedije Mostarska liska. 
Monografija istražuje kako je festival utjecao na kulturni život Mostara i 
šire regije, pružajući dubinski uvid u njegovu umjetničku i organizacijsku 
strukturu, odnos s publikom, i promociju komedije kao žanra, paralelno 
prateći turbulentni historijat kako festivala, tako i Narodnog pozorišta u 
Mostaru, i položaja kulture i pozorišne umjetnosti u različitim periodima.

Naslov otkriva kako je riječ o festivalu koji je od svog osnivanja 1991. 
godine do jubilarnog, dvadesetog izdanja 2023. godine, prošao trideset i dvije 
godine kompleksnih dešavanja u kontekstu u kojem je osnovan, od prekida 
organizacije festivala i otežanog rada i borbe za opstanak Narodnog pozorišta 
u Mostaru tokom rata 1992-1995. godine, do ponovnog osnivanja festivala 
2004. godine, te nekoliko prekida u kontinuitetu proteklih godina, uglavnom 
zbog nepovoljnih ekonomskih uslova i izostanka podrške od strane osnivača 
Pozorišta. 

U tri glavna dijela Vukadinović metodički analizira Festival, počevši 
od uvodnog dijela koji objašnjava metodološki pristup, preko teatrološke 
analize razvoja festivala od njegovih početaka do danas, pa sve do detaljnog 

istraživačkog prikaza „protagonista i predstava“. Posebno se ističe upotreba 
enciklopedijsko-leksikografskog metoda koji omogućava lako pretraživanje 
informacija.

Monografija također uključuje bogate ilustracije i fotografije predstava, 
glumaca, popratnih programa i publike, pružajući čitateljima osjećaj atmosfere 
i dinamike različitih izdanja festivala. Autorova suradnja s pozorišnim 
stručnjacima, glumcima, rediteljima, kao i njegovo istraživanje kritičkih osvrta 
i medijskih izvještaja, dodatno obogaćuje sadržaj knjige.

Ova monografija ne samo da dokumentuje historiju jednog od najvažnijih 
pozorišnih festivala u Bosni i Hercegovini već predstavlja i značajan doprinos 
teatrologiji i teatrografiji kao stručnim disciplinama u Bosni i Hercegovini, te 
se zbog toga može smatrati itekako značajnim ostvarenjem u 2023. godini.


